
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

maharṣi vēdavyāsapraṇītaṃ śrīmadbhāgavatamahāpurāṇam

Á Á ṣaṣṭhaskandhē dvitīyō’dhyāyaḥ Á Á
This document has been prepared by

Sunder Kidāmbi

with the blessings of

śrī raṅgarāmānuja mahādēśikan

His Holiness śrīmad āṇḍavan śrīraṅgam



śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

śrīmadbhāgavatamahāpurāṇam

śrīśuka uvāca
ēvaṃ tē bhagavaddūtā yamadūtābhibhāṣitam Á
upadhāryātha tān rājan pratyāhurnayakōvidāḥ Á Á 1 Á Á

viṣṇudūtā ūcuḥ
ahō kaṣṭaṃ dharmadṛśāmadharmaḥ spṛśatē sabhām Á
yatrādaṇḍyēṣvapāpēṣu daṇḍō yairdhriyatē vṛthā Á Á 2 Á Á

prajānāṃ pitarō yē ca śāstāraḥ sādhavaḥ samāḥ Á
yadi syāttēṣu vaiṣamyaṃ kaṃ yānti śaraṇaṃ prajāḥ Á Á 3 Á Á

yadyadācarati śrēyānitarastattadīhatē Á
sa yatpramāṇaṃ kurutē lōkastadanuvartatē Á Á 4 Á Á

yasyāṅkē śira ādhāya lōkaḥ svapiti nirvṛtaḥ Á
svayaṃ dharmamadharmaṃ vā na hi vēda yathā paśuḥ Á Á 5 Á Á

sa kathaṃ nyarpitātmānaṃ kṛtamaitramacētanam Á
viśrambhaṇīyō bhūtānāṃ saghṛṇō drōgdhumarhati Á Á 6 Á Á

ayaṃ hi kṛtanirvēśō janmakōṭyaṃhasāmapi Á
yad vyājahāra vivaśō nāma svastyayanaṃ harēḥ Á Á 7 Á Á

ētēnaiva hyaghōnō’sya kṛtaṃ syādaghaniṣkṛtam Á
yadā nārāyaṇāyēti jagāda caturakṣaram Á Á 8 Á Á

stēnaḥ surāpō mitradhrugbrahmahā gurutalpagaḥ Á
strīrājapitṛgōhantā yē ca pātakinō’parē Á Á 9 Á Á

sarvēṣāmapyaghavatāmidamēva suniṣkṛtam Á
nāmavyāharaṇaṃ viṣṇōryatastadviṣayā matiḥ Á Á 10 Á Á

na niṣkṛtairuditairbrahmavādibhi -
stathā viśuddhyatyaghavān vratādibhiḥ Á

yathā harērnāmapadairudāhṛtai -
staduttamaślōkaguṇōpalambhakam Á Á 11 Á Á

naikāntikaṃ taddhi kṛtē’pi niṣkṛtē
manaḥ punardhāvati cēdasatpathē Á

tatkarmanirhāramabhīpsatāṃ harē -
rguṇānuvādaḥ khalu sattvabhāvanaḥ Á Á 12 Á Á

athainaṃ māpanayata kṛtāśēṣāghaniṣkṛtam Á
yadasau bhagavannāma mriyamāṇaḥ samagrahīt Á Á 13 Á Á

sāṅkētyaṃ pārihāsyaṃ vā stōbhaṃ hēlanamēva vā Á
vaikuṇṭhanāmagrahaṇamaśēṣāghaharaṃ viduḥ Á Á 14 Á Á

patitaḥ skhalitō bhagnaḥ sandaṣṭastapta āhataḥ Á
harirityavaśēnāha pumānnārhati yātanām Á Á 15 Á Á

gurūṇāṃ ca laghūnāṃ ca gurūṇi ca laghūni ca Á
prāyaścittāni pāpānāṃ jñātvōktāni maharṣibhiḥ Á Á 16 Á Á

taistānyaghāni pūyantē tapōdānajapādibhiḥ Á
nādharmajaṃ taddhṛdayaṃ tadapīśāṅghrisēvayā Á Á 17 Á Á

ajñānādathavā jñānāduttamaślōkanāma yat Á
saṅkīrtitamaghaṃ puṃsō dahēdēdhō yathānalaḥ Á Á 18 Á Á

yathāgadaṃ vīryatamamupayuktaṃ yadṛcchayā Á
ajānatō’pyātmaguṇaṃ kuryānmantrō’pyudāhṛtaḥ Á Á 19 Á Á

śrīśuka uvāca
ta ēvaṃ suvinirṇīya dharmaṃ bhāgavataṃ nṛpa Á
taṃ yāmyapāśānnirmucya vipraṃ mṛtyōramūmucan Á Á 20 Á Á

iti pratyuditā yāmyā dūtā yātvā yamāntikē Á
yamarājñē yathā sarvamācacakṣurarindama Á Á 21 Á Á

dvijaḥ pāśādvinirmuktō gatabhīḥ prakṛtiṃ gataḥ Á
vavandē śirasā viṣṇōḥ kiṅkarān darśanōtsavaḥ Á Á 22 Á Á

taṃ vivakṣumabhiprētya mahāpuruṣakiṅkarāḥ Á
sahasā paśyatastasya tatrāntardadhirē’nagha Á Á 23 Á Á

ajāmilō’pyathākarṇya
dūtānāṃ yamakṛṣṇayōḥ Á

dharmaṃ bhāgavataṃ śuddhaṃ
traividyaṃ ca guṇāśrayam Á Á 24 Á Á

bhaktimān bhagavatyāśu māhātmyaśravaṇāddharēḥ Á
anutāpō mahānāsītsmaratō’śubhamātmanaḥ Á Á 25 Á Á

ahō mē paramaṃ kaṣṭamabhūdavijitātmanaḥ Á
yēna viplāvitaṃ brahma vṛṣalyāṃ jāyatā’’tmanā Á Á 26 Á Á

dhiṅmāṃ vigarhitaṃ sadbhirduṣkṛtaṃ kulakajjalam Á
hitvā bālāṃ satīṃ yō’haṃ surāpāmasatīmagām Á Á 27 Á Á

vṛddhāvanāthau pitarau nānyabandhū tapasvinau Á
ahō mayādhunā tyaktāvakṛtajñēna nīcavat Á Á 28 Á Á

sō’haṃ vyaktaṃ patiṣyāmi narakē bhṛśadāruṇē Á
dharmaghnāḥ kāminō yatra vindanti yamayātanāḥ Á Á 29 Á Á

kimidaṃ svapna āhōsvit sākṣāddṛṣṭamihādbhutam Á
kva yātā adya tē yē māṃ vyakarṣan pāśapāṇayaḥ Á Á 30 Á Á

atha tē kva gatāḥ siddhāścatvāraścārudarśanāḥ Á
vyamōcayannīyamānaṃ baddhvā pāśairadhō bhuvaḥ Á Á 31 Á Á

athāpi mē durbhagasya vibudhōttamadarśanē Á
bhavitavyaṃ maṅgalēna yēnātmā mē prasīdati Á Á 32 Á Á

anyathā mriyamāṇasya nāśucērvṛṣalīpatēḥ Á
vaikuṇṭhanāma grahaṇaṃ jihvā vaktumihārhati Á Á 33 Á Á

kva cāhaṃ kitavaḥ pāpō brahmaghnō nirapatrapaḥ Á
kva ca nārāyaṇētyētadbhagavannāma maṅgalam Á Á 34 Á Á

sō’haṃ tathā yatiṣyāmi yatacittēndriyānilaḥ Á
yathā na bhūya ātmānamandhē tamasi majjayē Á Á 35 Á Á

vimucya tamimaṃ bandhamavidyākāmakarmajam Á
sarvabhūtasuhṛcchāntō maitraḥ karuṇa ātmavān Á Á 36 Á Á

mōcayē grastamātmānaṃ yōṣinmayyā’’tmamāyayā Á
vikrīḍitō yayaivāhaṃ krīḍāmṛga ivādhamaḥ Á Á 37 Á Á

mamāhamiti dēhādau hitvāmithyārthadhīrmatim Á
dhāsyē manō bhagavati śuddhaṃ tatkīrtanādibhiḥ Á Á 38 Á Á

śrīśuka uvāca
iti jātasunirvēdaḥ kṣaṇasaṅgēna sādhuṣu Á
gaṅgādvāramupēyāya muktasarvānubandhanaḥ Á Á 39 Á Á

sa tasmin dēvasadana āsīnō yōgamāśritaḥ Á
pratyāhṛtēndriyagrāmō yuyōja mana ātmani Á Á 40 Á Á

tatō guṇēbhya ātmānaṃ viyujyātmasamādhinā Á
yuyujē bhagavaddhāmni brahmaṇyanubhavātmani Á Á 41 Á Á

yarhyupāratadhīstasminnadrākṣītpuruṣān puraḥ Á
upalabhyōpalabdhān prāgvavandē śirasā dvijaḥ Á Á 42 Á Á

hitvā kalēvaraṃ tīrthē gaṅgāyāṃ darśanādanu Á
sadyaḥ svarūpaṃ jagṛhē bhagavatpārśvavartinām Á Á 43 Á Á

sākaṃ vihāyasā viprō mahāpuruṣakiṅkaraiḥ Á
haimaṃ vimānamāruhya yayau yatra śriyaḥ patiḥ Á Á 44 Á Á

ēvaṃ sa viplāvitasarvadharmā
dāsyāḥ patiḥ patitō garhyakarmaṇā Á

nipātyamānō nirayē hatavrataḥ
sadyō vimuktō bhagavannāma gṛhṇan Á Á 45 Á Á

nātaḥ paraṃ karmanibandhakṛntanaṃ
mumukṣatāṃ tīrthapadānukīrtanāt Á

na yatpunaḥ karmasu sajjatē manō
rajastamōbhyāṃ kalilaṃ tatō’nyathā Á Á 46 Á Á

ya ēvaṃ paramaṃ guhyamitihāsamaghāpaham Á
śṛṇuyācchraddhayā yuktō yaśca bhaktyānukīrtayēt Á Á 47 Á Á

na vai sa narakaṃ yāti nēkṣitō yamakiṅkaraiḥ Á
yadyapyamaṅgalō martyō viṣṇulōkē mahīyatē Á Á 48 Á Á

mriyamāṇō harērnāma gṛṇan putrōpacāritam Á
ajāmilō’pyagāddhāma kiṃ punaḥ śraddhayā gṛṇan Á Á 49 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

ṣaṣṭhaskandhē ajāmilōpākhyānē dvitīyō’dhyāyaḥ Á Á

